Antur yr Actau


Corinth!
Actau pennod 18, adnod 1 – 17
Dwi’n cofio gwrando ar wraig yn hel atgofion am ei hen weinidog.  Roedd pawb yn meddwl yn uchel am y gweinidog hwn ac yn ei ganmol yn fawr. Ond dywedodd y wraig “Roedd o’n ddyn da, ond doeddwn i ddim yn gallu deall ei bregethau. Roedd o’n treulio gormod o amser yn ei stydi!”
Mae’n amlwg fod Paul yn ddyn galluog iawn, wedi cael addysg arbennig o dda gyda’i athro Gamaliel. Roedd Paul ei hun yn Rabi, yn Athro, ond doedd o ddim yn treulio gormod o amser yn ei stydi, achos roedd yn rhaid i bob Rabi ddysgu crefft a gweithio i gynnal ei hun.  Roedd hyn yn golygu na fyddai’n colli cysylltiad gyda bywyd pob dydd, a phobl gyffredin. Crefft Paul oedd gwneud pebyll. Roedd yn grefftwr lledr – fel Acwila a Priscila, dau oedd wedi gorfod gadael Rhufain lle roedden nhw’n byw pan roddodd Clawdiws Cesar orchymyn i bob Iddew adael y ddinas.  Yn ôl y llyfrau hanes digwyddodd hyn tua 49 OC. 

Efengylwr rhan amser oedd Paul yng Nghorinth, ond ar ôl i Silas a Timotheus gyrraedd, aeth i bregethu’n llawn amser.  Falla bod nhw wedi dod ag anrheg (arian) gan Gristnogion Macedonia i’w alluogi i wneud hyn.  Mae angen i ni gofio hyn – mae Duw angen pobl sy’n barod i gyfrannu arian i gynnal ei waith yn y byd. Dyma pam mae eglwysi yn casglu arian bob Sul.  Darllena 1 Corinthiaid 16 i weld beth mae Paul yn ei ddweud am hyn.
Corinth!

Le ofnadwy! 

Un peth da am y lle – roedd y Gemau Isthmiaidd yn cael eu cynnal yno (dim ond y Gemau Olympaidd oedd yn fwy neu yn bwysicach)

Ond fel arall.......Sin City neu Soho go iawn!  
Mae Paul yn trio ei orau, ond mae’r rhan fwyaf o’r Iddewon yn gwrthod ei neges, felly mae Paul yn dweud ei fod yn mynd i weithio gyda’r rhai oedd ddim yn Iddewon o hynny ymlaen. Mae Duw yn ei sicrhau bod llawer o bobl Corinth yn mynd i gael eu hachub, ac mae Paul yn aros yno am 18 mis.  Dydy’r cyfnod hwn ddim yn amser tawel iddo – fel mae’r hanes ar ddiwedd yr adran yn dangos. Druan o Sosthenes!

